
Parshvanatha Mahavirayoh Vyaktitvavimarshah

પાર્શ્વનાથ-મહાવીરયોઃ વ્યક્તિત્વવિમર્શઃ

લેખકઃ - નન્દપ્રદીપ્તકુમારઃ

ભગવાન્ પાર્શ્વનાથઃ-
જયતસ્તવ પાર્શ્વસ્ય શ્રીમદ્ભર્તુઃ પદદ્વયમ્ ।
ક્ષયં દુસ્તરપાપસ્ય ક્ષમં કર્તું દદજ્જયમ્॥

રાગાદિજેતૃત્વાજ્જિનઃ । ક્વાસૌ જિનઃ? ઉચ્યતે - સર્વજ્ઞો વીતરાગોઽર્હન્ કેવલી તીર્થકૃજ્જિનઃ  । સ્યાદ્વાદવાદી
નિહ્નીકો નિર્ગ્રન્થાધિપ ઇત્યપિ ॥(૧) ઇતિ । યદ્વા જિન ઉપાસ્યદેવતાસ્યેતિ જિન્+અણ્ જૈનઃ । યજ્ઞ દેવતા
કર્મકાણ્ડાદિષુ વીતસ્પૃહઃ અર્હન્નામા સન્ન્યાસી પાર્શ્વનાથો વેદવિરોધી । તમૈતિહાસિક-પુરુષ ઇતિ પાશ્ચાત્યાઃ(૨)
મન્યન્તે । જાતિ ધર્મ વર્ણ લિંગ   નિર્વિશેષેણ   સર્વે જનાઃ મુક્તિં  પ્રાપ્તું સમર્થા ઇતિ તસ્ય યુક્તિર્બલિષ્ઠા આસીત્ ।
તીર્થં નામ શાસ્ત્રં તીર્થં કરોતીતિ તીર્થંકરઃ । સંસારસાગરાત્ પારકર્તા અપિચ ધર્મસ્ય પ્રવક્તા
ભવતિ તીર્થંકરઃ । જૈનધર્મસ્ય ચતુર્વિંશતિતીર્થંકરેષુ  (૩) પાર્શ્વનાથઃ ત્રયોવિંશતિતમઃ   તીર્થંકરો બભૂવ ।
તત્ર “દર્શનવિશુદ્ધિર્વિનયસંપન્નતા   શીલવ્રતેષ્વનતીચારોઽભીક્ષ્ણજ્ઞાનપયોગસંવેગૌ શક્તિતસ્ત્યાગતપસી
સાધુસમાધિર્વૈયાવૃત્ત્યકરણ્મર્હદાચાર્યબહુશ્રુતપ્રવચનભક્તિરાવશ્યકાપરિહાણિર્માર્ગપ્રભાવના પ્રવચનવત્સલત્વમિતિ
તીર્થંકરત્વસ્ય” ઇતિ તત્ત્વાર્થસૂત્રે(૪) તીર્થંકરલક્ષણં લક્ષિતમ્ । તે ચ તીર્થંકરાઃ ઋષભનાથઃ, અજિતનાથઃ,
સંભવનાથઃ, અભિનંદનનાથઃ, સુમતિનાથઃ, પદ્મપ્રભનાથઃ, ચંદ્રપ્રભનાથઃ, પુષ્પદંતનાથઃ, શીતલનાથઃ, શ્રેયાંસનાથઃ,
વાસુપૂજ્યનાથઃ, વિમલનાથઃ, અનંતનાથઃ, ધર્મનાથઃ, શાંતિનાથઃ, કુંથુનાથઃ , અરહનાથઃ, મલ્લિનાથઃ,
મુનિસુવ્રતનાથઃ, નમિનાથઃ,અરિષ્ટનેમિનાથઃ, પાર્શ્વનાથઃ એવં શ્રી મહાવીરઃ પ્રમુખાશ્ચતુર્વિંશતિસંખ્યકાઃ   પ્રસિદ્ધાઃ ।
અન્તિમ-તીર્થંકરસ્ય મહાવીરસ્ય ૨૫૦ વર્ષેભ્યઃ પ્રાક્ ઇક્ષ્વાકુરાજવંશોદ્ભવોઽયં(૫) મહાત્મા ખ્રી૦પૂ૦ (૮૭૨-૭૭૨)
તમે વર્ષે પૌષકૃષ્ણૈકાદશ્યાં તિથૌ વિશાખા નક્ષત્રે(૬) તુલારાશૌ વારાણસ્યામાત્માનં પ્રકટયામાસ । પાર્શ્વનાથ
આચાર્યપુષ્પદન્તેન ઉગ્રવંશીયો(૭) નિરૂપિતઃ । સાંપ્રતિકા વિદ્વાંસઃ પાર્શ્વનાથં નાગવંશીય ઇતિ સ્વીકુર્વન્તિ ।(૮)
કાશ્યપગોત્રીયરાજા અશ્વસેન અસ્ય પિતા તથા વામાદેવી માતા આસ્તામ્ ।(૯) મહાપુરાણેઽસ્ય(૧૦) પિતરૌ
બ્રાહ્મી-વિશ્વસેનૌ નિરૂપિતૌ । વાદિરાજસ્ય પાર્શ્વનાથ ચરિત્રેઽસ્ય માતુર્નામ બ્રહ્મદત્તા નિશ્ચિતા(૧૧) । જન્મનઃ
પૂર્વં સ્વપ્ને માતા ગર્ભાવસ્થાયાં તત્પાર્શ્વે ભ્રમન્તં કૃષ્ણસર્પં દદર્શ(૧૨) । પુત્રજન્માનન્તરમપિ તચ્છરીરે સર્પચિહ્નં
દૃષ્ટ્વા રાજ્ઞી વામા તં પાર્શ્વ ઇતિ સમ્બોધિતવાન્ । ઉત્તરપુરાણાનુસારં દેવરાજ ઇન્દ્રેણ પાર્શ્વનાથ નામ પ્રદત્તમ્(૧૩)

। પશ્ચાત્તસ્ય પાર્શ્વનાથો નામ પ્રસિદ્ધિં  ગતઃ । પ્રારમ્ભિકજીવનમસ્ય રાજકુમારરૂપેણ અતિવાહિતમ્ । કદાચિત્
કુશસ્થલરાજ્ઞઃ પ્રસેનજિતસ્ય કન્યયા પદ્માવત્યા સહાસ્ય વિવાહઃ સંજાતઃ(૧૪) । એતદ્વિષયે બહુમતાન્તરાણિ
દૃશ્યન્તે । દિગમ્બરપરંપરાયાં પાર્શ્વનાથ અવિવાહિતઃ સ્વીક્રિયતે(૧૫) । પશ્ચાત્ વૈરાગ્યદાવાનલેન પ્રદહ્ય
સ્વયંબુદ્ધઃ પાર્શ્વનાથઃ ત્રિંશદ્   વયસિ ગૃહં ત્યક્ત્વા જૈનીદીક્ષાં સ્વીચકાર । કાશ્યાં કૌશામ્બવને ત્ર્યશીતિતમાનિ
દિનાનિ ઉષિત્વા કઠોરતપશ્ચર્યયા તત્ર કેવલજ્ઞાનં લેભે । પશ્ચાત્ કુરુ-કાશિ-કોશલ-અવન્તી-પૌણ્ડ્ર-માલવ-
ગ-બંગ-કલિંગ  -પાઞ્ચાલ-મગધ-વિદર્ભ-દશાર્ણ-સૌરાષ્ટ્ર-કર્ણાટક-કોંકણ-મેવાડ-લાટ-દ્રાવિડ-કચ્છ-કાશ્મીર-
શાક-પલ્લવ-વત્સ-આભીર-તામ્રલિપ્તાદિષુ વિભિન્નેષુ ક્ષેત્રેષુ પરિભ્રમ્ય ચતુર્વિધસંઘસ્ય   સંસ્થાપનં ચકાર(૧૬) ।
સત્ય-અહિંસા  -અસ્તેય-અપરિગ્રહાણાં ચતુર્ણાં ચાતુર્યામધર્મસ્ય(૧૭) દેશનાં પ્રદદૌ । સમ્યગ્દર્શનજ્ઞાનચારિત્રાણિ
મોક્ષમાર્ગ(૧૮) ઇતિ તેન અભાણિ । શ્રુત-ચારિત્રૌ ધર્મસ્ય દ્વૌ ભેદૌ । કર્માવરણબન્ધનાનિ છેતું ધર્મો હિ સર્વશ્રેષ્ઠં
સાધનમિતિ નિર્દિષ્ટમ્   । ધર્મં વિના જીવનમસારમ્ । ચતુર્વિધેષુ   સંઘેષુ મુનિઃ આર્યિકા  , શ્રાવકઃ શ્રાવિકા ચ
પ્રમુખા આસન્ । પાર્શ્વનાથસ્ય ચત્વારો ગણાઃ નિર્ગ્રન્થસંપ્રદાયા આસન્ । પ્રત્યેકગણેષુ એકો ગણધરઃ પ્રધાનો
વિદ્યતે । સમવાયાંગ-કલ્પસૂત્રાદિષુ અષ્ટૌ(૧૯) ગણધરા વિદ્યન્તે । અન્યત્ર દશગણધરા(૨૦) વર્ણ્યન્તે । ભગવતઃ
પાર્શ્વનાથસ્ય ધર્મીય પરિવારેષુ શુભદત્તાદિ અષ્ટૌ દશો વા ગણધરાઃ, સહસ્રસંખ્યકાઃ કેવલયઃ, પઞ્ચાશદધિક
સપ્તશતપરિમિતાઃ મનઃપર્યવજ્ઞાનિનઃ, ચતુર્દશશતસંખ્યકાઃ અવધિજ્ઞાનિનઃ, પઞ્ચાશદધિક ત્રીંશત્પરિમિતાઃ
પૂર્વધારિણઃ, ષટ્શતપરિમિતા વાદિનઃ, દ્વાદશશતસંખ્યકા અનુત્તરોપપાતિકો મુનયઃ, ષોડશસહસ્ર સાધવઃ,
અષ્ટત્રિંશત્સહસ્રાઃ   સાધ્વઃ, લક્ષાધિક ચતુઃષષ્ઠિસંખ્યકાઃ શ્રાવકાઃ, ત્રિલક્ષાધિક સપ્તાવિંશતિસહસ્રાઃ   શ્રાવિકાશ્ચ
બભૂવુઃ । પાર્શ્વનાથશાસને સહસ્રાધિકાઃ સાધવઃ દ્વિસહસ્રાધિકા સાધ્વશ્ચ સિદ્ધિપ્રાપ્તા આસન્ । જૈનાગમેષુ
પાર્શ્વનાથસ્ય નવ-પૂર્વજન્માનિ વ્યતીતાનિ પઠ્યન્તે । આદૌ મરુભૂતિનામા બ્રાહ્મણઃ, દ્વિતીયે વજ્રઘોષો નામકો
હસ્તી, તૃતીયે સ્વર્ગીયદેવતા સહસ્રારઃ, ચતુર્થે કિરણદેવો વિદ્યાધરઃ, પઞ્ચમે અચ્યુતદેવઃ, ષષ્ઠે વજ્રનાભનામા
ચક્રવર્ત્તિ  સમ્રાટ્ , સપ્તમે ગ્રૈવયકદેવતા, અષ્ટમે સ્વર્ણબાહુ રાજા, નવમે ચ પ્રાણાંન્તદેવ ઇતિ(૨૧)। પાર્શ્વનાથસ્ય
રંગો નીલઃ । પ્રતીકઃ સર્પઃ । યક્ષઃ પાર્શ્વઃ । યક્ષિણી ચ પદ્માવતી ઇતિ જૈના વદન્તિ । સપ્તતિવર્ષાણિ કેવલજ્ઞાનં
પ્રદાય સર્વશેષે વારાણસિતઃ સંપ્રતિ ઝારખણ્ડસ્થિત-સમ્મેતશિખરં(૨૨) પ્રત્યાગતઃ સઃ । તત્ર ત્રયત્રિંશત્સાધુભિઃ 
સહ માસં યાવત્ અનશને સ્થિત્વા શુક્લધ્યાનેન મગ્નઃ સન્ શ્રાવણ શુક્લાષ્ટમ્યાં વિશાખાનક્ષત્રે સર્વકર્માણિ દગ્ધ્વા
નિર્વાણમવાપ ।

ભગવાન્ મહાવીરઃ-
સર્વજ્ઞો જિતરાગાદિદોષસ્ત્રૈલોક્યવર્જિતઃ   । યથાસ્થિતાર્થવાદી ચ દેવોઽર્હત્ પરમેશ્વરઃ॥(૨૩)ભગવતઃ પાર્શ્વનાથસ્ય
૨૫૦ વર્ષાત્પરં વર્ધમાનો મહાવીરકાલઃ । અસૌ જૈનધર્મસ્યાન્તિમ તીર્થંકર એવ । તદાનીન્તનકાલે યાગયજ્ઞાદીનાં
વૈદિક ક્રિયાણાં સર્વત્ર બહુલતયા પ્રચાર પ્રસારો દૃષ્ટિગોચરીભૂત આસીત્ । પશુહિંસા   મદ્ય માંસાદિ અમેધ્યભોજનં
સામાજિકાનાં દીનચર્યા પ્રચલિતા ।અસ્મિન્નેવ કાલે ખ્રી૦પૂ૦ ષષ્ઠશતાબ્દ્યાં(૨૪) ( ૫૯૯-૫૨૭ )ચૈત્ર શુક્લ ત્રયોદશ્યાં
તિથૌ રાત્રાવન્તિમ પ્રહરે વૈશાલી(૨૫) નગર્ય્યામસ્ય નિર્ગ્રન્થ(૨૬) જ્ઞાતૃ(૨૭) પુત્રસ્યઆવિર્ભાવો સંજાતઃ । ક્ષત્રિય

નાથવંશસ્ય સમ્રાટ્ સિદ્ધાર્થ અસ્ય જનકસ્તથા ત્રિશલાઽસ્ય જનની આસ્તામ્ । ત્રિશલા લિચ્છવિવંશીયરાજ્ઞઃ
ચેટકસ્ય પુત્રી આસીત્ । મહાવીરસ્ય વિવાહઃ કૌણ્ડિન્ય ગોત્રયા રાજકુમાર્યયા યશોદયા સહ અભૂત્ । ત્રિંશદ્વયસિ 
બર્ધમાનઃ ભિક્ષુવ્રતં ધારયન્ દ્વાદશવર્ષં યાવત્કઠોર સાધનં સંપાદ્ય નિર્વાણ-સિદ્ધિમવાપ । સાધનાવસ્થાયામસૌ
વિભિન્નેષુ ક્ષેત્રેષુ પરિભ્રમ્ય વાસ વસ્ત્રશૂન્યઃ સન્ તપશ્ચર્ય્યાં ચકાર । સિદ્ધાવસ્થાયામર્હત્પદસમાસીનં પરમપૂજનીયો
બભૂવ ।(૨૮)
બર્ધમાનોઽસ્ય પિતૃદત્તં નામ । અસ્ય એકા કન્યા પ્રિયદર્શના આસીદ્યસ્યાઃ પતિ પશ્ચાદસ્ય પ્રથમઃ શિષ્યો જાતઃ ।
પાર્શ્વનાથેન ચતુર્યામાણાં સત્ય-અહિંસા  -અસ્તેય-અપરિગ્રહાણામુપદેશઃ પ્રદત્તઃ કિન્તુ મહાવીરો બ્રહ્મચર્યં સંયુજ્ય
પઞ્ચમહાવ્રતસ્ય ઉપદેશો વિહિતઃ ।
કૈવલ્યપ્રાપ્તેરનન્તરં ધર્મપ્રચારાય વૈશાલી- કપિલવાસ્તુ ગણરાજ્યયોઃ પ્રતિસ્થાનં પરિભમણં કૃતવાન્ ।
સ્વમતમુપસ્થાપયન્ જનાનામાદરણીયો સંબભૂવ । કાલક્રમે તદ્ધર્મઃ સહસા સંપ્રસારિતઃ । મગધ-સિન્ધુ-
સૌવીર-કૌશામ્બી-અવન્તી- ચમ્પાદિષુ રાજ્યેષુ સઃ પૂજાર્હઃ સંજાતઃ । રાજવંશેષુ તસ્ય પ્રતિષ્ઠા ક્રમશઃ વર્દ્ધિતઃ 
।
અહિંસાવ્રત   મહાવીરસ્ય શ્રેષ્ઠ આસીત્ । તન્નયે “સબ્બે જીવા વિ ઇચ્છતિ જીવિઉ ન મરીજિઉ” અનેન દિવ્યઘોષેન
ન કેવલં માનવાન્ અપિતુ પશૂન્નપિ અહિંસાયાઃ   પાઠં પાઠયામાસ । ધર્મનામ્નો વ્યવહ્રિયમાણસ્ય ક્રૂરબલિપ્રથાયાઃ
વિરોધઃ કુર્વન્નસૌ પશૂનાં કૃતે મહદુપકારો વિહિતઃ ।(૨૯) નિખિલે વિશ્વે સમાજવાદ સામ્યવાદ અહિસા સત્ય
અપરિગ્રહ બ્રહ્મચર્યાદીનાં શિક્ષાં પ્રદર્શ્ય માનવાનાં કૃતે અમરત્વસ્ય માર્ગ ઉન્મુક્તઃ કૃતઃ । જૈનદર્શને ઉચ્ચ નીચયોઃ
ભેદાભાવો વિદ્યતે । કઠોર જાતિભેદવાદં સુવ્યવસ્થાપયિતું તેન જન્મસ્થાને કર્મણ પ્રાધાન્યઃ સ્વીકૃતઃ । ઉચ્ચકુલે
જાતેઽપિ ન કશ્ચિદુચ્ચો ભવતિ । કિન્તુ કર્મણા ચરિત્રેણ ચ નીચોચ્ચસ્થાનં પ્રાપ્યતે । તથાહિ- ઉચ્ચાવચજનપ્રાયઃ
સમયોઽયં જિનેશિનામ્ । નૈકસ્મિન્ પુરુષે તિષ્ઠેદેકસ્તમ્ભ ઇવાલબઃ ॥ અપિ ચ પ્રાકૃતગિરયા- કમ્મુણા વમ્મણો
હોઇ કમ્મુણા હોઇ ખત્તિયો । વૈસ્સો કમ્મુણા હોઇ સુદ્દો હવૈ કમ્મુણા ॥(૩૦) ઇતિ । અપિ ચાન્યત્ર- બ્રાહ્મણઃ
ક્ષત્રિયાદીનાં ચતુર્ણામપિ તત્ત્વતઃ । એકૈવ માનુષી જાતિરાચારેણ વિભજ્યતે॥ (૩૧) ઇતિ ।
“ણાણસ્ય સારમાયારો” અર્થાત્ જ્ઞાનસ્ય સાર આચારઃ । “ચારિતં ખલુ ધમ્મો” ચરિત્રં હિ યથાર્થો ધર્મઃ ।
ન ચારિતાત્પરં તપ ઇતિ જૈનશાસને નિર્દ્ધારિતં તત્ત્વમ્ । આચારક્ષેત્રે મહાવીરસ્વામિના ક્રાન્તિકારિવિચારઃ
પ્રદર્શિતઃ   । સાદ્વાદઃ અનેકાન્તવાદશ્ચ અસ્ય મહાનુભાવસ્ય સર્વશ્રેષ્ઠૌ સિદ્ધાન્તૌ । પક્ષપાતરાહિત્યે સર્વધર્મસમન્વયે
અનયોરાવશ્યકતા અપરિહાર્યા । યચ્ચોક્તં હરિભદ્રસૂરિણા- આગ્રહી વત નિનીષતિ યુક્તિં  તત્ર યત્ર મતિરસ્ય
નિવિષ્ટા । પક્ષપાતરહિતસ્ય તુ યુક્તિર્યત્ર તત્ર મતિરેતિ નિવેશમ્ ॥(૩૨) ઇતિ । સમર્થયન્તિ હેમચન્દ્રપાદાઃ-
પક્ષપાતો ન મે વીરે ન દ્વેષઃ કપિલાદિષુ । યુક્તિમદ્વચનં યસ્ય તસ્ય કાર્યઃ પ્રતિગ્રહઃ॥(૩૩)

મહાવીરનિર્વાણાત્પરં જૈનધર્મો રાજાશ્રયેણ પરિપાલિતો વર્દ્ધિતશ્ચ   । મગધસ્ય નન્દવંશીયેન રાજ્ઞા કલિંગાધિપતિના 
ખારવેલેન મૌર્યાધિપતિના ચન્દ્રગુપ્તેન ચ જૈનદીક્ષા ગૃહીતા । તદાનીન્તનકાલાવચ્છેદેન જૈનસંઘપ્રધાનેન સંઘભદ્રેણ
જૈનાચારે કિમપિ પરિવર્ત્તનં કૃતમ્ । નગ્નતાં વિહાય તેન શ્વેતવસ્ત્રં સમર્થિતમ્   । અનેન મહાન્ વિવાદો જાતઃ ।

જૈનસંપ્રદાયોઽપિ શ્વેતામ્બર-દિગમ્બરભેદેન દ્વિધા વિભક્તઃ ।(૩૪) આચાર-વિચારધારાયામપિ ભેદ આયાતઃ ।
તથા હિ- ભુંક્તે ન કેવલી ન સ્ત્રી મોક્ષમેતિ દિગમ્બરઃ । પ્રાહુરેષામયં  ભેદો મહાન્ શ્વેતામ્બરૈઃ સહ॥ (૩૫) ઇતિ ।

— લેખકઃ - નન્દપ્રદીપ્તકુમારઃ

પાદટીપ્પણ્યઃ
(૧) મહાવીર જયન્તી સ્મારિકા ૧૯૭૦ પૃ ૫૭
(૨) That parsva was a historical person, is now admitted by all as probable. The sacred

books of the East vol.XLV. introduction, page - 21

(૩) સ્તુતિવિદ્યા આચાર્યઃ સમન્તભદ્રઃ
(૪) ૬/૪
(૫) તસ્યામિક્ષ્વાકુવંશોઽભૂદ્યશ્વસેનો મહીપતિ- ત્રિ૦શ૦પુ૦ચ૦, પ ૯ સ ૩ શ્લો ૧૪
(૬) ઉત્તરપુરાણે
(૭) મહાપુરાણ ૬૪/૨૨/૨૩
(૮) જૈનધર્મકા મૌલિક ઇતિહાસ પૃ-૨૮૭
(૯) સમવાયાંગ
(૧૦) વારાણસ્યામભૂદ્વિશ્વસેનઃ કાશ્યપગોત્રજઃ।બ્રાહ્મ્યસ્ય દેવી સમ્પ્રાપ્તવસુધારાદિપૂજના॥ મહાપુરાણે-૬૩/૭૫
(૧૧) જૈનધર્મકા મૌલિક ઇતિહાસ પૃ-૨૮૭
(૧૨) ગર્ભસ્થિતેઽસ્મિન્જનની કૃષ્ણનિશ્યપિ પાર્શ્વતઃ ।
સર્પન્ત સર્પમદ્રાક્ષીત્ સદ્ય પત્યુ શશસ ચ॥
સ્મૃત્વા તદેષ ગર્ભસ્ય પ્રભાવ ઇતિ નિર્ણયન્ ।
પાર્શ્વ ઇત્યભિધા સૂનોરશ્વસેનનૃપોઽકરોત્॥
ત્રિષષ્ટિ શલાકા પુરુષ ચરિત્રે પર્વ ૯ સર્ગ ૩ શ્લો ૪૫
(૧૩) જન્માભિષેકકલ્યાણપૂજાનિર્વૃત્યનન્તરમ્ ।
પાર્શ્વાભિધાન કૃત્વાસ્ય  પિતૃભ્યાં તં સમર્પયત્॥ ઉ૦ પુ૦ ૭૩/૯૨
(૧૪) ઇત્થં પિતૃવચઃ પાર્શ્વઽપ્યુલ્લંઘયિતુમનીશ્વરઃ ।
ભોગ્યકર્મ ક્ષપયિતુમુદુવાહ પ્રભાવતીમ્॥ ત્રિ૦ ષ૦ શ૦ ૨૧૦
(૧૫) જૈનધર્મકા મૌલિક ઇતિહાસ પૃ ૨૯૩
(૧૬) તત્ર પૃ૩૦૨
(૧૭) તત્રૈવ ૩૦૨
(૧૮) તત્ત્વાર્થસૂત્રમ્ ૧
(૧૯) પાસસ્સણં અરહઓ પુરિસાદાણીયસ્સ અટ્ટ્ગણા
સુભેય અજ્જઘોસેય વસિટ્ઠે દંભયારિ ચ ।

સોમે સિરિહરે ચેવ વીરભદ્દે જસે વિયા॥
(૨૦)આર્યદત્તઆર્યઘોષો વશિષ્ઠો બ્રહ્મનામકઃ ।
સોમશ્ચ શ્રીધરો વારિષેણો ભદ્રયશો જયઃ॥
વિજયશ્ચેતિ નામાનો દશૈતે પુરુષોત્તમાઃ॥
(૨૧) જૈનધર્મકા મૌલિક ઇતિહાસ પૃ ૨૮૪
એ બી સી ક્લાઇન્સ ૨૦૧૭, પીપી । ૮૬૭-૮૭૨।
(૨૨) પારસનાથ પર્વતઃ
(૨૩) ભારતીયદર્શનમ્ પૃ ૯૦
(૨૪) જૈનદર્શનેતિહાસઃ પૃ-
(૨૫) વિહારરાજ્યે વર્તતે
(૨૬) જૈનાચાર્યાઃ
(૨૭) જ્ઞાતૃ અસ્ય ગોત્રસ્ય નામ
(૨૮) Indian Historical quarterly, vol-VIII, No.2 Suplement of Indus civilization.
(૨૯) જૈનધર્મકા મૌલિક ઇતિહાસ પૃ ૩૩૩
(૩૦) ઉત્તરાધ્યયન- ૨૫, ૩૩
(૩૧) જૈનદર્શનમ્ પૃ-૨૯
(૩૨) તત્ર-૨૨
(૩૩) તત્રૈવ ૨૩
(૩૪) ભારતીયદર્શનમ્ પૃ ૯૩
(૩૫) સર્વદર્શનસંગ્રહે

— લેખકઃ - નન્દપ્રદીપ્તકુમારઃ

